
KOSOVA 

 

PËRMBLEDHJE EKZEKUTIVE 

 

Kushtetuta dhe ligjet e politikat e tjera e mbrojnë lirinë e fesë dhe, në praktikë, 

Qeveria në përgjithësi e respektoi lirinë e fesë. Qeveria nuk demonstroi tendenca as 

drejt përmirësimit as drejt përkeqësimit në lidhje me të drejtën për liri të fesë dhe 

mbrojtjen e saj. 

 

Pati raportime për abuzim shoqëror ose diskriminim të bazuar në bashkim fetar, 

besim apo ushtrim të fesë. Në nëntor, persona të panjohur përdhosën varret në 

varrezat hebraike në Prishtinë. Pati incidente sporadike të vjedhjes dhe vandalizmit 

të drejtuara ndaj objekteve të kishës ortodokse serbe (KOS) dhe incidente të 

izoluara të personave që i gjuanin me gurë autobusët me serbë që i vizitonin 

objektet fetare të KOS-it. Bashkësia islame raportoi që nxënëset u ndaluan të 

vishnin shami islame gjersa e vijonin mësimin në shkolla publike. Bashkësia 

protestante ngriti brenga lidhur me pamundësinë e saj për ta themeluar një varrezë 

dhe për ta ndërtuar një objekt kishtar në Deçan. 

 

Zyrtarët e Ambasadës Amerikane vazhduan të takoheshin me udhëheqës fetarë për 

ta nxitur dialogun ndërfetar dhe për ta inkurajuar zgjidhjen e brengave të 

bashkësive fetare. Përfaqësues të Ambasadës Amerikane gjithashtu iu bashkuan 

diskutimeve ndërmjet Qeverisë dhe KOS-it për ta rifilluar punën e ngecur të 

Komisionit për zbatimin e rindërtimit (KZR), që i rindërton objektet fetare të 

dëmtuara gjatë trazirave në vitin 2004. Qeveria Amerikane vazhdoi t’i mbështeste 

përpjekjet për zgjidhjen e një konflikti pronësor në të cilin përfshiheshin manastiri 

i Deçanit dhe grupe lokale. Qeveria Amerikane gjithashtu financoi programet për 

ruajtjen e trashëgimisë kulturore që përfshinin rindërtimin dhe mbrojtjen e kishave 

në tërë vendin. 

 

Seksioni I. Demografia fetare 

 

Feja islame është feja mbizëtoruese e pjesës më të madhe të popullatës shumicë 

shqiptare, e bashkësisë boshnjake, gorane dhe turke, dhe e disa anëtarëve të 

bashkësisë rome/ashkalike/egjiptiane. Popullata serbe, që llogaritet prej 100.000 – 

120.000 veta, është kryesisht ortodokse serbe. Katolikët romanë, protestantët dhe 

hebrenjtë janë grupe që përbëjnë më pak se pesë për qind të popullatës. Bashkësitë 

katolike janë të përqendruara përreth kishave katolike në Gjakovë, Klinë, Prizren, 

Janjevë dhe Prishtinë. Protestantët kanë popullata të vogla në shumicën e qyteteve, 

por përqendrimi i tyre më i madh është në Prishtinë. Popullata më e madhe e 

bashkësisë hebraike është në Prizren. 

 

Seksioni II. Statusi i respektimit të lirisë së fesë nga Qeveria 

 

Korniza ligjore/politike 

  

Kushtetuta dhe ligjet e politikat e tjera e mbrojnë lirinë e fesë. Ligji pohon të 

drejtën e lirisë së shprehjes, ndërgjegjes dhe fesë për të gjithë qytetarët pavarësisht 

bindjeve të tyre fetare. Ai parashikon ndarjen e bashkësive fetare nga institucionet 

publike dhe të drejta të barabarta për të gjitha bashkësitë fetare, përcakton që nuk 

ka fe zyrtare, dhe ndalon diskriminimin e bazuar në fe dhe përkatësi etnike. Nuk ka 

mekanizëm ligjor për regjistrimin e grupeve fetare. 

 

Qeveria i pranon këto festa fetare si festa zyrtare: fillimin e Ramazanit, Bajramin e 

Madh, Bajramin e Vogël, Pashkët Katolike, Pashkët Ortodokse, Krishtlindjet 

Ortodokse dhe Krishtlindjet Katolike. 

 

Praktikat qeveritare 

 

Nuk pati raportime për abuzim të lirisë së fesë. 

 

Udhëheqësit fetarë theksuan se mungesa e një mekanizmi që grupet fetare të 

regjistroheshin dhe të fitonin status ligjor krijonte një sërë sfidash praktike. 

Ndonëse shumë grupe gjetën metoda alternative, një numër i tyre raportuan për 

vështirësi në posedimin dhe regjistrimin e pronës dhe të automjeteve, në hapjen e 

llogarive bankare, dhe në pagimin e tatimit në pagat e punëtorëve.  

 

Protestantët vazhduan të pohonin për diskriminim institucional nga qeveria 

qendrore dhe qeveritë komunale. Ata u ankuan se nuk u lejuan ta themelonin një 

varrezë protestante, gjë që shpesh rezultonte që protestantët të varroseshin në 

varreza myslimane dhe klerikët myslimanë i kryenin shërbimet e varrimit për 

protestantë. Protestantët pohuan se kjo ishte shkelje e të drejtës së tyre për t’u 

varrosur në mesin e personave të fesë së tyre dhe imponim i një tradite tjetër fetare. 

 

Bashkësia Islame e Kosovës (BIK) dhe organizatat joqeveritare me orientim islam 

raportuan se nxënëset u penguan ta vijonin mësimin në shkolla publike gjersa 

vishnin shami islame. Në vitin 2010, Ministria e Arsimit, Shkencës dhe 

Teknologjisë nxori një udhëzim administrativ me të cilin ua ndalonte nxënëseve 

parauniversitare veshjen e shamive islame. Administratorët e shkollave e zbatuan 

në mënyrë selektive këtë udhëzim dhe udhëzime të tjera të ministrisë. BIK-u 

raportoi se gjatë këtij viti 13 nxënëse u përjashtuan nga shkolla për shkak të 

veshjes së shamisë. Zyra e Avokatit të Popullit raportoi se tri nxënëse të tjera 

parauniversitare nuk u lejuan ta vijonin mësimin në shkollë gjersa vishnin shami 

dhe dy studente nuk u lejuan t’i vijonin studimet në Fakultetin e Edukimit gjersa 

vishnin shami. 

 

Më 23 shtator, Gjykata Kushtetuese nxori një aktvendim në rastin e një nxënëseje 

të shkollës së mesme e cila pohonte që i ishin shkelur të drejtat kushtetuese në vitin 

2009 kur administratorët e shkollës i thanë se nuk i lejohej të vishte shami në 

shkollë publike. Gjykata vendosi që rasti ishte i papranueshëm sepse nuk ishin 

shteruar mjetet juridike në nivel komunal. Në aktvendim më tej thuhej që faktet e 

rastit nuk e mbështetnin pretendimin për mohimin e të drejtave kushtetuese. Në 

aktvendim citoheshin vendimet e Gjykatës Evropiane për të Drejtat e Njeriut lidhur 

me veshjet fetare në institucione publike që lejonin kufizimin e lirisë fetare “me 

qëllim të pajtimit të interesave të grupeve të ndryshme dhe për të siguruar 

respektimin e besimeve të të gjithëve”. 

 

Më 29 gusht, Kuvendi i refuzoi dy amendamente të Ligjit për arsim, të propozuara 

nga Partia e Drejtësisë me orientim islam. Amendamentet do ta futnin arsimin fetar 

në shkolla publike dhe do ta hiqnin ndalesën administrative për veshjen e shamisë 

në shkolla publike. Pas një debati të nxehtë në Kuvend, amendamenti për shami u 

hodh poshtë me vota, 48 me 39, ndërsa amendamenti për arsim fetar dështoi në 

vota, 64 me 18. Debati në Kuvend gjithashtu nxiti disa javë të mbulimit të gjerë të 

marrëdhënieve bashkësi islame-shtet, me shumë opinione dhe editoriale që i bënin 

thirrje vendit të mbetej i përkushtuar në themelet e veta të forta laike. 

 

Në gusht, Kuvendi e rishqyrtoi projektligjin për themelimin e zonave të veçanta të 

mbrojtura për qendrën historike të Prizrenit dhe fshatin Hoçë e Madhe, të cilat 

përmbajnë shembuj të shumtë të trashëgimisë kulturore e fetare të cilat datojnë që 

nga shekulli XIII. Ky proces rezultoi në debate të nxehta dhe kritika që ligjet do të 

krijonin status special për objektet kulturore serbe. Shumë parlamentarë bënë 

kërkesa për trashëgiminë kulturore serbe të vendit që disa serbë i konsideronin 

ofenduese. Përfaqësuesit e KOS-it shprehën brenga që qëndrimi i Kuvendit për 

këto dy projektligje paraqiste kundërshtim shqetësues për mbrojtjen e KOS-it sipas 

planit të propozuar nga Ahtisaari. 

 

Në korrik, qeveria komunale e Rahovecit filloi punën në një rrugë përgjatë vijës së 

zonës së veçantë të mbrojtur (ZVM) të manastirit të Zoqishtës, që është shkelje e 

Ligjit për ZVM-në. Puna i dëmtoi muret e manastirit. 

Protestantët raportuan se komuna e Deçanit vazhdoi t’ua mohonte dhënien e lejes 

për ndërtimin e një objekti kishtar në tokën që e kishin blerë. Komuna i citoi 

reagimet negative nga qytetarët lokalë si shkas për mosdhënien e lejes. Bashkësia 

protestante ushtroi anesë në Gjykatën Supreme për mosdhënie të lejes për ndërtim. 

Gjykata Supreme e miratoi mosdhënien e lejes në një vendim të nxjerrë në vitin 

2008, por bashkësia protestante mësoi për këtë aktvendim vetëm në muajin tetor. 

Gjykata theksoi se nuk e kishte adresën e saktë të bashkësisë protestante për t’ua 

dërguar me kohë njoftimin për aktvendim. Ndonëse joefikasiteti i përgjithshëm 

gjyqësor mund të ketë qenë faktor për këtë vonesë, bashkësia protestante mbeti e 

shqetësuar që gjyqësori ngurronte të vendoste në rastet që kishin të bënin me 

bashkësitë fetare dhe i vononte tej mase vendimet dhe ofrimin e informatave për 

këto raste. 

 

Përmirësimet dhe zhvillimet pozitive lidhur me lirinë e fesë 

 

Komisioni shumetnik për zbatimin e rindërtimit (KZR), i themeluar për t’i rinovuar 

kishat e dëmtuara gjatë trazirave të vitit 2004, fillimisht shënoi ngecje në përparim 

gjatë vitit. Megjithatë, pas diskutimeve ndërmjet Qeverisë dhe KOS-it, Qeveria 

sinjalizoi gatishmërinë e saj për të zotuar fonde për ta përfunduar rindërtimin e 34 

kishave të shkatërruara në trazirat e marsit të vitit 2004. 

 

Më 19 shtator, shkolla e KOS-it për priftërinj në Prizren u rihap pas 12 vjetësh. Pas 

konfliktit në Kosovë, shkolla për priftërinj u zhvendos në Nish, Serbi. Ndërtesa e 

shkollës ishte shkatërruar gjatë trazirave të marsit të vitit 2004 dhe ishte rindërtuar 

nga Agjencia Evropiane për Rindërtim. Nëntë nxënës i filluan mësimet në shkollën 

e rihapur në vjeshtë të vitit 2011. 

 

Përkundër shqetësimeve të para ndër zyrtarë të KOS-it për bartjen e përgjegjësisë 

për ofrimin e sigurisë fizike në manastiret e tyre dhe në objektet e tjera nga forca 

paqeruajtëse e udhëhequr nga NATO-ja (KFOR) tek Policia e Kosovës (PK), ky 

proces ka rrjedhur në mënyrë të qetë dhe nuk kanë ndodhur incidente të mëdha të 

sigurisë në objektet e KOS-it nën mbrojtjen e PK-së. PK-ja mori përgjegjësinë për 

pesë objekte të KOS-it në vitin 2010 dhe për një objekt gjatë vitit në procesin e 

quajtur “bartje e përgjegjësisë”. Përveç në ato gjashtë objekte të bartjes zyrtare të 

përgjegjësisë, PK ofron sigurim 24-orësh në 17 objekte të tjera të KOS-it. Edhe pse 

udhëheqësit e KOS-it shprehën shqetësimet e tyre lidhur me kapacitetin dhe 

gatishmërinë e PK-së për t’i mbrojtur objektet e KOS-it në fazat e hershme të 

procesit të bartjes së përgjegjësisë, ata publikisht deklaruan në nëntor se ishin të 

kënaqur me përpjekjet dhe rolin pozitiv të PK-së për të ofruar siguri në objektet e 

KOS-it. 

 

Seksioni III. Statusi i respektit shoqëror për lirinë e fesë 

 

Pati raportime për abuzim shoqëror ose diskriminim të bazuar në bashkim fetar, 

besim apo ushtrim të fesë. Udhëheqës të shquar shoqërorë shpesh ndërmerrnin 

hapa pozitivë për ta mbështetur lirinë e fesë. Pasi përkatësia etnike dhe feja shpesh 

janë të lidhura ngushtë, është vështirë të kategorizohen shumë incidente 

veçanërisht si jotolerancë etnike apo fetare. 

 

Bashkohu, një grup ombrellë që përfshin disa organizata joqeveritare myslimane, 

organizoi disa protesta të besimtarëve gjatë vitit. Protestat u përqendruan pjesërisht 

në kundërshtimin e grupit për ndalesën administrative për veshjen e shamisë islame 

në shkolla publike, por trajtuan edhe çështje të tjera të interesit për bashkësinë 

myslimane, duke përfshirë kërkesën për ndarjen e tokës për një xhami të re/qendër 

të re kulturore në Prishtinën qendrore, dhe në përpjekjet për ta futur arsimin fetar 

në shkolla publike. Disa qindra protestues morën pjesë në njërën prej protestave. 

Bashkësia islame e Kosovës zyrtarisht tha se nuk i mbështeste protestat dhe 

kërkonte t’i shqyrtonte interesat e bashkësisë myslimane përmes kanaleve 

institucionale. 

 

Në fund të nëntorit, persona të panjohur ngjyrosën kryqe të thyera në pothuaj të 80 

gurët e varreve në varrezat hebraike në Prishtinë. Zyrtarët, bashkësitë fetare dhe 

shoqata të tjera e dënuan ashpër përdhosjen e varreve. Instituti i Ministrisë së 

Kulturës për mbrojtjen e monumenteve i pastroi varret dhe trotuarin në varreza pas 

incidentit. Policia i vazhdoi hetimet për këtë rast deri në fund të vitit, por nuk 

kishte të dyshuar. 

 

Nuk pati raportime për sulme të drejtuara kundër personelit ortodoks serb; 

megjithatë, pati incidente sporadike të vjedhjes dhe vandalizmit. Pati edhe 

incidente të izoluara të personave që i gjuanin me gurë autobusët me serbë që i 

vizitonin objektet fetare të KOS-it. Gjatë tetorit, policia i regjistroi 22 incidente ku 

përfshiheshin objektet e KOS-it, kryesisht vjedhje të sendeve të metalta (që më pas 

shiten për hekurishte) dhe dëmtime të varrezave. Numri i incidenteve në objekte të 

KOS-it ka shënuar rënie që nga viti 2007, kur ishin raportuar 90 incidente, dhe ka 

vazhduar të bjerë edhe viteve vijuese. 

 

Më 29 tetor, sulmues të panjohur ia vunë zjarrin shtëpisë dhe veturës së imamit 

lokal, Fehmi Leci, nga fshati Roganë i Kamenicës. Leci raportoi se përkrahës të 

dyshimtë të një sekti kundërshtar që ishin përpjekur ta rrëzonin nga posti 

qëndronin prapa sulmeve. Rasti mbeti nën hetime në fund të vitit. 

 

Udhëheqësit e bashkësive fetare raportuan për marrëdhënie në përgjithësi të mira 

me udhëheqësit fetarë të feve të tjera. U mbajtën disa takime ndërfetare gjatë vitit. 

 

Seksioni IV. Politika e Qeverisë Amerikane 

 

Si pjesë e politikës së vet për mbështetjen e të drejtave të njeriut, përfaqësues të 

Qeverisë Amerikane e diskutuan lirinë e fesë me Qeverinë. Shumë zyrtarë të lartë 

civilë dhe ushtarakë amerikanë vazhduan të takoheshin me udhëheqës politikë dhe 

fetarë për ta nxitur pajtimin dhe përparimin drejt një shoqërie më tolerante 

shumetnike. 

 

Zyrtarë të Ambasadës Amerikane gjithashtu u takuan rregullisht me udhëheqësit 

fetarë të KOS-it, të bashkësive myslimane, katolike, protestante dhe hebraike për 

t’i diskutuar shqetësimet e tyre dhe për ta mbështetur dialogun ndërfetar. Zyrtarët 

amerikanë nxitën dialogun ndërmjet anëtarëve të KOS-it dhe anëtarëve shqiptarë të 

Qeverisë dhe të shoqërisë civile. Qeveria Amerikane u angazhua në diskutimet 

ndërmjet Qeverisë dhe KOS-it për ta rifilluar punën e ngecur të KZR-së, që i 

rindërton objektet fetare të dëmtuara gjatë trazirave në vitin 2004. Zyrtarët e 

Qeverisë Amerikane gjithashtu vazhduan t’i përcillnin dhe mbështesnin përpjekjet 

për zgjidhjen e konfliktit pronësor në të cilin përfshiheshin manastiri i Deçanit dhe 

grupe lokale. 

 

Qeveria Amerikane vazhdoi t’i financonte programet për ruajtjen e trashëgimisë 

kulturore që përfshinin rindërtimin dhe mbrojtjen e kishave në tërë vendin. Më 15 

dhjetor, Qeveria Amerikane nënshkroi një memorandum për mbrojtjen dhe ruajtjen 

e pronave të caktuara kulturore, i cili parashikon mbrojtjen e objekteve që kanë të 

bëjnë me trashëgiminë kulturore të viktimave të gjenocidit të Luftës së Dytë 

Botërore. 


